Ioan, y disgybl annwyl (29)
Mae’n werth astudio Llyfr y Datguddiad  er mwyn cael syniad o’r holl ddatguddiadau rhyfeddol gafodd Ioan, ond nid dyna fwriad yr astudiaethau yma. Yng nghanol yr holl negeseuon, datguddiadau a symbolau roedd Duw’n dal i ddelio â’r awdur, Ioan, yn bersonol. Er fod Duw yn rhoi gwybodaeth iddo i’w rannu â chenedlaethau o Gristnogion,  roedd o’n dal i gofio am Ioan ei hun – y pysgotwr ifanc, y bachgen oedd yn caru Iesu Grist, a’r bachgen oedd Iesu’n ei garu. Rhoddodd Duw un darn o wybodaeth rhyfeddol (ymysg eraill) i Ioan,
Dyma'r môr yn rhoi yn ôl y bobl oedd wedi marw ynddo...(Datguddiad 20:13)
Mae’n hawdd methu’r ffaith yma, ond byddai Ioan wedi sylwi. Roedd o’n dod o deulu o bysgotwyr. Roedd stormydd garw’n gallu codi ar y môr, ac mae’n hollol debygol bod Ioan wedi colli perthnasau a ffrindiau i’r môr. Weithiau mae cyrff yn cael eu sgubo i’r lan gan y llif, ond dro arall mae’r cyrff yn aros yng ngwaelod y môr. Ond doedd dim rhaid i Ioan boeni byth eto am ddyfodol y rhai a foddwyd; roedd eu diwedd nhw yn llaw Duw fel pawb arall.

Does na neb tu hwnt i gyrraedd Duw. Mae Duw’n hollalluog. Mae’n bosib i ni boeni am wahanol bethau pan dyn ni’n meddwl am farwolaeth: claddu neu losgi; angladd neu ddim; cyrff wedi eu anharddu neu eu hanafu gan ddamweiniau neu salwch; mae’r cyfan yn llaw Duw. Mae Duw yn cofio amdanon ni bob amser, ac yn dad sydd tu hwnt i bob tad arall. Mae ganddo berthynas bersonol â phob un o’i blant yn Iesu Grist.
Cafodd Iago, brawd Ioan, ei ddienyddio.  Dim ond un frawddeg fer yn y Testament Newydd sy’n sôn am y peth. Ond dyn ni’n gallu dychmygu’r poen oedd hyn wedi ei achosi i Ioan. Unwaith eto, mae Duw yn cadarnhau ffydd Ioan drwy roi neges arall sy’n llawn cysur iddo,

Bydd yn sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen.  (Datguddiad 21:4)
Dyma sydd o flaen bob un sy’n credu yn Iesu Grist. Bydd Duw ei hun yn sychu pob deigryn o'u llygaid nhw. Roedd Ioan wedi gweld y bobl roedd e’n garu fwyaf yn marw, ac roedd rhai ohonyn nhw wedi dioddef yn fawr.  Felly’n sicr roedd y geiriau yma’n werth y byd iddo.

